1754 Ölfusvatnsannáll: Vetur frá jólum með miklum frostum, áfreðum og jarðbanni til miðgóu, batnaði þá nokkuð, mátti vel kallast glerungsvetur. Peningafellir var þá mikill víða í Norðlendingafjórðungi og sumstaðar í öðrum sveitum, líka bágt manna á milli, því hlutir voru og víða hvar litlir. Fáir komu norðlenzkir suður til róðra um veturinn vegna harðinda, en þeir fáu, sem komu, voru flestir gangandi. Þá átu þeir lifandi hestarnir hina dauðu, er féllu. ... Sumarið var mjög graslítið, vott og kalt, og jörð víða hvít af kulda og graslaus. ... Haustið vott og vindasamt. ... Vetur til jóla hinn bezti, þó náttúrlegur.  

Grímstaðaannáll: Vetrarharðindin fyrir norðan, eins og fyrir jólin og það allt fram undir miðgóu, kom þá upp nokkur jörð í Skagafjarðarsýslu, en lítil í Húnavatnsssýslu. Var sagt af þeim á Skagaströndinni, að þar hefði verið einlæg 18 vikna skorpa og ei mundu neinir aðra eins í sínu minni, en heyrt hefðu þeir getið, að þar komið hefði 17 eða 18 vikna skorpa, og sumstaðar kom engin jörð fram undir sumarmál. Peningafellir hinn mesti á Skagaströnd.... Skaðabrim og sjóargang gerði um nóttina milli þess 1. og 2. maí. Þá brotnaði í spón 6 skip í Einarslóni, 7. lamaðist; 4 menn drukknuðu þar. ... Í sama sjáfargangi brotnaði skip við Hellna, þar í fjörunni, 2 önnur lömuðust. Eins var við Búðir, þar löskuðust og 2 skip.. Skiptapar urðu og víða þetta ár. Bátur forgekk milli Krosssunds og Bjarneyja, voru á 4 menn ... drukknuðu allir. Fyrir norðan forgekk seint um sumarið skip, sem fara átti með prjónles og aðra kaupmannsvöru frá Þingeyrum og i Spákonufellshöfða, gerði stórviðri, drukknuðu allir. ... Varð og skiptapi fyrir vestan í Grunnavík af fiskiróðri. ... Tvö skip rak undan á Hjallasandi, það þriðja í Keflavík; það var lagardaginn næsta fyrir jól, sem var Tómasmessa [21. des.]; voru 9 menn á hverju af tveimur, en 8 á einu, í því mesta sunnan stórviðri sem þar hafði þá af nýjungu komið. 

Sauðlauksdalsannáll: Þennan vetur ásamt þeim í fyrra var mestur peningafellirinn. Lögðust á jarðbönn snemma í 9bri frá Hrútafirði til Langaness og lágu mestallan veturinn. Gjörféll þá að mestu kvikfé á Hólum og norðanlands annarstaðar, því hey voru undir lítil og slæm. Eiríkur í Djúpadal i Skagafirði misti 500 fjár og 100 hross. Þessi vetur var um allt land minnisstæður. ... Grasbrestur lítill (svo hdr.) á Vesturlandi vegna kulda um Jónsmessuleytið. Úthagar spruttu betur. Nýting bærileg, helzt fyrir norðan ...  Var haustð snemma frostasamt með hjarni og ísalögum.  

Höskuldstaðaannáll: Veturinn var einhver harðasti með stórsnjóum, spillingablotum og áfreðum frá Marteinsmessu til þess í efstu viku fyrir páska [páskadagur var 14. apríl] (eður miðjan einmánuð. Voru hross hrönnum fallin á þorra, líka vel sumstaðar sauðpeningur, honum víðast lógað um allar nálægar sveitir. Urðu allmargir bændur sauðlausir eða svo nær. Vorið oftast þurrt og kalt. Austankaldi eftir sólstöður. Stórharðindi voru þá og sögð að austan, sunnan og vestan bæði til lands og sjóar, helzt vegna ógæfta. ... Um vorið brotnuðu og löskuðust 6 skip í Lóni vestur og fjórir menn drukknuðu þar í tjöldum. ... Sjóbönn á Skaga. Heyskapur í meðallagi. ... Þann 7. Septembris drukknuðu 5 menn af skipi fyrir framan Höskuldsstaði.  

Íslands árbók: Gjöðist hið mesta vetrarríki yfir allt Norðurland, einkum í Húnavatns- og Skagafjarðarsýslum. Féll þá mestur fjöldi hrossa og sauðfjár, so þeir sem um haustið áttu 300 fjár og þar yfir, héldu varla eftir 30 til 40 um vorið. Margir urðu sauðlausir, og sumir slepptu vitinu. Í Eyjafirði og lengra norður undan var betur statt af heyjum, og því varð missirinn þar miklu minni. Annars var þessi vetur mjög frekur um allt land ...  . Tapaðist skip með 7 mönnum er sýslumaður Bjarni Halldórsson átti með og hafði sent i Höfðakaupstað ... . ... Haustið viðraði njög stirt og veturinn fram að jólaföstu. Kom þá góður bati, sem hélzt langt fram á vetur. 

